
Sud Bosne i Hercegovine

Суд Босне и Хецеговине

Broj: S1 3 Iž 049829 24 Iž                                                                                                                  

Sarajevo, 07.11.2024. godine

Sud Bosne i Hercegovine u Sarajevu, u apelacionom vijeću sastavljenom od sudija Dinke Bešlagić-Čovrk kao predsjednice vijeća, Vesne Trifunović i Hilme Vučinića kao članova vijeća, odlučujući o žalbi političke stranke SDA-Stranka demokratske akcije sa sjedištem u Sarajevu ul. Mehmeda Spahe br. 14 koju zastupa generalni sekret dr. Halid Genjac, izjavljenoj protiv odluke Centralne izborne komisije Bosne i Hercegovine broj: 05-01-07-5-2434/24 od 24.10.2024. godine, o utvrđenoj odgovornosti i novčanom kažanjavanju za kršenje člana 7.3 stav 2. Izbornog zakona BiH, u nejavnoj sjednici, održanoj dana 07.11.2024.godine, donio je

R J E Š E N J E

Odbija se žalba političkog subjekta SDA-Stranka demokratske akcije kojom se pobija stav 1. dispozitiva odluke Centralne izborne komisije Bosne i Hercegovine broj: 05-01-07-5-2434/24 od 24.10.2024.godine.

O b r a z l o ž e n j e

Odlukom Cenaralne izborne komisije Bosne i Hercegovine broj i datum navedeni u uvodu:

1) Utvrđeno je da je politička stranka SDA-Stranka demokratske akcije, s ciljem pogodovanja drugom političkom subjektu SPS-Socijalistička partija Srpske-Goran Selak, zloupotrijebila zakonsko pravo učešća u radu biračkog odbora, čime je prekršila odredbu člana 7.3 stav 2 Izbornog zakona BiH, pa joj je na osnovu člana 6.7 stav 2. tačka 1) Izbornog zakona BiH i primjenom člana 19.9 stav 2 tačka 16 istog zakona izrečena novčana kazna od 4.000,00 KM.

2) Utvrđeno je da je politička stranka SPS-Socijalistička partija Srpske-Goran Selak zloupotrijebila zakonsko pravo učešća u radu biračkog odbora, čime je prekršila odredbu člana 7.3 stav 2. Izbornog zakona BiH, pa joj je na osnovu člana 6.7 stav 2. tačka 1) Izbornog zakona BiH i primjenom člana 19.9 stav 2 tačka 16 istog zakona izrečena novčana kazna od 4.000,00 KM.

3) Utvrđeno da je Bojana Kos predloženi član biračkog odbora na biračkom mjestu 009B001 u Osnovnoj izbornoj jedinici Prijedor, odgovorna što je zloupotrijebila zakonsko pravo učešća u radu biračkog odbora, čime je prekršila odredbu člana 7.3 stav 2. Izbornog zakona BiH, pa joj je na osnovu člana 6.7 stav 2 tačka 1) i 4) Izbornog zakona BiH i primjenom člana 19.8 stav 2. istog zakona izrečena novčana kazna od 1.000,00 KM i zabrana angažovanja za rad u biračkim odborima, odnosno u organima nadležnim za provođenje izbora na 4 godine, od dana pravosnažnosti odluke. 

Protiv navedene odluke SDA-Sreanka demokratske akcije blagovremeno je uložila žalbu zbog povrede pravila postupka, nepotpuno i nepravilno utvrđenog činjeničnog stanja i pogrešne primjene materijalnog prava, sa prijedlogom da se žalba uvaži, pobijana odluka poništi i donesne odluka kojom će se utvrditi da nema odgovornosti žalioca ili će se odluka ukinuti i predmet vratiti na ponovni postupak. Prije svega ukazuje da podnosilac prijave nema aktivnu legitimaciju za podnošenje prigovora, zatim da prijava nije sačinjena u skladu sa članom 6.3 stav 1 Izbornog zakona i stoga je isti trebalo odbaciti. Usljed ukazanih nedostataka prijava nije mogla biti osnov Centralnoj izbornoj komisiji za postupanje po službenoj dužnosti. Gradski odbor SDA Prijedor nije imao saznanja da Bojana Kos nije mogla biti imenovana za člana biračkog odbora jer je imenovana za pomoćnika ministra prosvjete i kulture u aprilu 2024. godine i na Opštim izborima 2022. godine bila kandidat za narodnog poslanika ispred političkog subjekta SPS, odnosno nije imala saznanja da je član bilo kojeg politikog subjekta. Imenovana je prošla provjere Izborne komisije za Grad Prijedor I CIK-a te stoga nema odgovornosti žalioca jer nije učesvovao ni u jednoj radnji koja se smatra povredom Izbornog zakona. 

U odgovoru na žalbu, Centralna izborna komisija Bosne i Hercegovine predložila je da Sud predmetnu žalbu odbije kao neosnovanu jer je ožalbena odluka donesena na pravilan i potpun način, na osnovu utvrđenja svih činjenica koje potvrđuju trgovinu biračkim mjestim, a koju CIK BiH treba da spriječi.


Žalba nije osnovana.


Iz predmeta spisa proizilazi da je Centralna izborna komisija BiH na osnovu inicijative za postupanje Koalicije za slobodne i poštene izbore „Pod lupom“ stekla saznanja o zloupotrebi zakonskog prava na učešće u radu biračkog odbora fiktivnim predstavljanjem, suprotno članu 7.3 stav 2. Izbornog zakona BiH. Cijeneći da je podnesak upuće od neovlaštenog lica Centralna izborna komisija BiH pokrenula je postupak po službenoj dužnosti i prije svega od Gradske izborne komisije Prijedor zatražila dostavljanje Rješenja o imenovanju članova biračkih odbora i njihovih zamjenika, te SG-1 obrasce, te izjašnjenja političkih subjekata SDA-Stranka demokratske akcije, SPS-Socijalistička partija Srspke-Goran Selak.

Cijeneći dostavljenju dokumentaciju i izjašnjenja Gradske izborne komisije Prijedor, te političkih subjekata SDA-Stranka demokratske akcije, SPS-Socijalistička partija Srspke-Goran Selak, Centralna izborna komisija je donijela pobijano rješenje kojim je utvrdila odgovornost navdenih političkih subjekata i predloženog člana biračkog odbora Bojane Kos za zloupotrebu zakonskog prava na učešće u biračkim odborima kojim je prekršena odredba člana 7.3 stav 2. Izbornog zakona Bosne i Hercegovine (Sl. glasnik BiH br. 23/01-24/24).
Citirana odredba propisuje da je zabranjeno je lažno predstavljanje u ime bilo koje političke stranke, koalicije, liste nezavisnih kandidata ili nezavisnog kandidata kao i zloupotreba zakonskog prava na učešće u radu biračkog odbora ispred jednog političkog subjekta protivno odredbi člana 2.19 ovog zakona i to fiktivnim predstavljanjem u ime političkog subjekta kojem je mjesto u biračkom odboru pripalo sa ciljem pogodavanja drugom političkom subjektu kojem to mjesto u biračkom odboru nije pripalo. Ova zabrana primjenjuje se i na članove biračkog odbora.

Uvidom u kompletan spis predmeta i dostavljenu dokumentaciju, pravilno je CIK BiH utvrdila da su politička stranka SDA-Stranka demokratske akcije, SPS-Socijalistička partija Srspke-Goran Selak odgovorni za kršenje odredbe člana 7.3 stav 2. Izbornog zakona Bosne i Hercegovine, jer su zloupotrijebili zakonsko pravo na učešće u radu biračkog odbora na način da SDA-Stranka demokratske akcije predložila, a Grdaska izborna komisija Prijedor je imenovala člana biračkog odbora Bojanu Kos, kako bi pogodovala  SPS-Socijalističkoj partija Srpske-Goran Selak.


Naime, iz samog izjašnjenja političkog subjekta SPS-Socijalistička partija Srpske-Goran Selak jasno proizilazi da je Bojana Kos njihov član. Aktivno članstvo imenovane utvrdila je Centralna izborna komisija BiH pregledom ličnog profila na društvenoj mreži Facebook, pa je neuvjerljiv navod da je greškom imenovana za člana biračkog odbora ispred političkog subjekta SDA-Stranka demokartske akcije.

Takođe, neosnova je i žalbeni navod političke stranke SDA-Stranka demokratske akcije da nema njene odgovornosti za povredu zakona jer nije imala saznanja da je Bojana Kos član neke političke stranke. Ovu činjenicu žalitelj je morao i mogao utvrditi prije predlaganja jer je imenovana u aprilu 2024. godine imenovana za pomoćnika ministra prosvjete i kulture kao kandidat Socijalističke partije i na Opštim izborima 2022. godine bila je kandidata za narodnog poslanik ispred Gradsakog odbora SPS Prijedor. Činjenica da je Bojana Kos prošla provjere Izbonre komisije za grad Prijedor i Centralne izborne komisije BiH ne oslobađa žalioca odgovornost za postupanje koje je protivno zakonu.
Odgovornost političke stranke SDA-Stranka demokratske akcije zasniva se na činjenici da je taj politički subjekat predložio za člana biračkog odbora lice koje je aktivni član SPS-Socijalističke partije Srpske-Goran Selak, dok se odgovornost političkog subjekta SPS-Socijalističke partije Srpske-Goran Selak zasniva na činjenici da su znali da je lice Bojana Kos predložena i imenovana kao član biračkog odbora u osnovnoj izbornoj jedinica Prijedor, ispred drugog političkog subjekta, dok je njihov aktivni član, a isto nisu prijavili CIK BiH nakon tog saznanja.
Neosnovani su i navodi žalbe da Centralna izborna komisija BiH nije imala osnova za postupanje po prigovoru koji je podnijela Koalicija za slobodne i poštene izbore „Pod lupom“. Naime, odredba člana 6.2 Izbornog zakona ovlastila je Centralnu izbornu komisiju BiH da postupa po službenoj dužnosti po saznanju za učinjenu povredu, pri čemu rokovi i način saznanja nisu zakonom ograničeni. Time je sazanje iz prijave može biti osnov za postupanje po službenoj dužnosti, pri čemu nema značaja da li prijava sadrži sve propisane elemente i da li je blagovremena, ukoliko Centralna izborna komisija preuzme po službenoj dužnosti da provjeri osnovanost takve prijave. 

Odlučujući o visini novčane kaze Centralna izborna komisija BiH je primjenom odredbe člana 19.9. stav 1 tačka 16 Izbornog zakona izrekla žaliocu novčanu kaznu od 4.000,00 KM koja je nešto većem iznosu od zakonskog minimuma, a koju apelaciono vijeće prihvata kao adekvatnu težini postupanja protivno zakonu i svrsi sankcionisanja radi disciplinovanja učesnika u izbornom procesu.
         Obzirom na navedeno, po ocjeni ovog vijeća, pobijana Odluka Centralne izborne komisije BiH je pravilna i zakonita, a žalba neosnovana, to je istu, primjenom odredaba člana 81. stav 1. Zakona o upravnim sporovima Bosne i Hercegovine (Službeni glasnik BiH, broj 19/02, 88/07, 83/08 i 74/10), valjalo odbiti.

       PREDSJEDNICA VIJEĆA
                                                                                                       S U D I J  A 
          Dinka Bešlagić-Čovrk
Sud Bosne i Hercegovine, Sarajevo, ul. Kraljice Jelene br. 88

